
 «Տեխնիկական աջակցության տրամադրման մասին» պայմանագրի հաստատման նպատակահարմարության վերաբերյալ
[bookmark: _GoBack] Եվրասիական զարգացման բանկի միջոցներից Հայաստանի Հանրապետության ֆինանսների նախարարության համար պետական-մասնավոր գործընկերության ոլորտի ինստիտուցիոնալ կարողությունների ամրապնդմանն ուղղված «Տեխնիկական աջակցության տրամադրման մասին» պայմանագրով (այսուհետ՝ Պայմանագիր) նախատեսվում է իրականացնել Հայաստանի Հանրապետության ֆինանսների նախարարության և ներգրավված պետական մարմինների կարողությունների զարգացման համալիր ծրագիր, որն ուղղված է պետական և մասնավոր հատվածների գործընկերության ոլորտի (այսուհետ՝ ՊՄԳ) կառավարման համակարգի ամրապնդմանը (այսուհետ՝ Ծրագիր):
Ծրագրի նպատակն է ամրապնդել ՊՄԳ ոլորտի ինստիտուցիոնալ կարողությունները, ապահովել կառավարման համակարգի արդյունավետությունը և բարձրացնել աշխատակիցների մասնագիտական հմտությունները՝ համահունչ միջազգային չափանիշներին և լավագույն փորձին:
Ծրագրի հիմնական միջոցառումները ներառում են․
· Gap-վերլուծություն՝ գործող ինստիտուցիոնալ միջավայրի և 2030թ․ նպատակների միջև առկա բացերի գնահատում՝ համադրելով դրանք միջազգային լավագույն փորձի հետ,
· Կազմակերպաիրավական ձևի, կառավարման և ֆինանսական կառուցվածքի մշակում՝ հիմնված SWOT վերլուծության վրա,
· Աշխատակիցների վերապատրաստում և միջազգային սերտիֆիկացում APMG ծրագրի շրջանակում,
· ՊՄԳ կենտրոնի տարածքային զարգացում՝ առնվազն 165 քմ տարածքի նախագծմամբ, ժամանակակից տեխնիկայի, կահավորման և ՏՏ լուծումների ներդրմամբ։
Ֆինանսավորումն իրականացվելու է ըստ սահմանված օրացուցային պլանի, որի շրջանակում 2026 թվականին և դրան հաջորդող տարիներին նախատեսվում է տրամադրել մինչև 250,000 (երկու հարյուր հիսուն հազար) ԱՄՆ դոլար։
Ծրագրի իրականացումը կնպաստի պետական կառավարման համակարգում ՊՄԳ ինստիտուտի կայացմանը և Հայաստանի ներդրումային միջավայրի բարելավմանը:
Հաշվի առնելով վերոգրյալը՝ ՀՀ ֆինանսների նախարարությունը նպատակահարմար է համարում Պայմանագրի հաստատումը:
Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ․
Պայմանագիրը համապատասխանում է ՀՀ կառավարության ռազմավարական ուղղություններին, մասնավորապես՝ տնտեսական աճի, ենթակառուցվածքների զարգացման և պետական կառավարման համակարգի կատարելագործման նպատակներին:





